Årets store operaprosjekt ved Høgskolen Stord/Haugesund er nettopp ferdig. 
Av Brit Aalberg Husebø, Høgskolen Stord/Haugesud, 14. februar 2005 
I fire veker har andreårsstudentane ved faglærarutdanninga i praktiske og estetiske fag (FALU) arbeidd intenst med å laga og produsera sin eigen opera. Klassen vart omgjort til operaselskapet ”Synd og Sang” med sin eigen operasjef, og torsdag 27.januar hadde dei premiære på eventyroperaen ”DYPE  SYNDER”, 

Heilt sidan 1998 har musikkseksjonen ved Høgskolen Stord/Haugesund hatt eit samarbeid med Royal Opera House i London. Royal Opera House har halde sommarkurs fleire år på rad på Stord innan metodikken ”Write an Opera”, ein metodikk som går ut på at elevar/studentar skriv og produserer ein eigen opera på kort tid.

Kvart år gjennomfører 2. årsstudentane i faglærarutdanninga (FALU) ved HSH eit slikt operaprosjekt over 4 veker. Dei får innføring i sjølve metodikken samtidig som dei lagar og framfører sin eigen opera. 

Metoden er todelt, og har stor vekt på sjølvstendig arbeid og demokratiske val. I fyrste delen er heile klassen med i alle prosessane, og skapar heile idématerialet saman. Dei skriv historia og tekstane, komponerer musikken, spelar, syng, designar kostymer og kulissar. I neste fase, når operaen skal produserast, vel studentane om dei vil vera i orkester, designgrupper eller på scenen. 

Målet med operaprosjektet er å gjera studentane i stand til sjølve å kunne gjennomføra tilsvarande prosessar ute i klasserommet med elevar. 

Desse arbeidsmåtane er heilt i tråd med læringssynet i L97. 

Gjennom operaprosjektet får studentane arbeidd tverrfagleg og prosjektretta, og må ta ansvar for gjennomføringa av alle sider ved eit stort kunstfagleg prosjekt. Dei får brukt musikk, kunst og handverk, norsk, drama, PR/marknadsføring. 

 

Brit Aalberg Husebø v/musikk og dramaseksjonen ved Høgskolen Stord/Haugesund arbeider no med å dokumentera dei ulike prosessane og fasane i operaprosjektet. Ved hjelp av tekstar, bilde og video vil ein prøva å presentera metodikken og prosjektet på ein informativ måte på nettet. 
Kristoffer Pahle, webdesigner for Nettverk for estetiske fag (www.estetisk.net) er ein god samarbeidspartnar og medhjelpar i forhold til å gjera informasjonen tilgjengeleg og presentabel som Web-sider.

